Mál nr. 0303-F032-001


Tilmæli dagfest 1.202.2003 
Evni: Afturgjalding av inngangandi mvg hjá Kommunusamskipan Føroya
§ 3, stk. 2, § 5 og § 35
· Samandráttur:
Kommunusamskipan Føroya ynskti at koma undir somu mvg-skipan sum kommunur við at fáa 75% afturgoldið av inngangandi mvg, men hetta varð sýtt, og felagsskapurin varð skrásett sum mvg-skyldugur. Seinni kom T&S til ta niðurstøðu, at felagsskapurin ikki átti at verið mvg-skrásettur, tí hann hevði einki mvg-virksemi. T&S tók síðani ta avgerð at strika felagsskapin av mvg-skránni. Felagsskapurin kærdi avgerðina. Vísandi til § 3, stk. 2 í mvg-lógini er tað landsstýrið í samráð við Skatta- og avgjaldskærunevndina, sum tekur avgerð. 

Tilmælið hjá Skatta- og avgjaldskærunevndini til landsstýrið var at Kommunusamskipan Føroya ikki hevur rætt til merivirðisgjaldsendurrindan eftir kommunalu endurrindanar-skipanini, men at luttakandi kommunurnar hvør sær hava rætt til merivirðisgjaldsendurrindan eftir reglunum í kunngerð nr. 77 frá 19.03.1993, men bert í mun til teirra part av útreiðslunum. 

Fíggjarmálaráðið tók undir við tilmælinum. 

Málsfrágreiðing: 

Lýsing av Kommunusamskipan Føroya: 
Kommunusamskipan Føroya (KSF) er ein kommunalur felagsskapur við skrivstovu í Tórshavn. Sambært viðtøkunum er endamálið hjá KSF at virka fyri felags áhugamálum og størri kommunalum sjálvræði.

Felagsskapurin er skipaður við einum stýri og einum starvsbólki. Í stýrinum sita borgarstjorarnir og í starvsbólkinum kommunuskrivararnir í limakommununum. Ein skrivari/samskipari tekur sær av dagliga virkseminum. Umboð fyri tær átta kommunurnar, sum nú eru limir, hittast tá neyðugt er og í minsta lagi eina ferð um mánaðin. Felagið verður teknað av stýrisformanninum og starvsbólkaformanninum í felag ella av tveimum stýrislimum saman við starvsbólkaformanninum.

Felagskapurin hevur ongar inntøkur, og útreiðslurnar av at reka felagið verða goldnar av limakommununum sambært eini av aðalfundinum samtyktari fíggjarætlan. Eingin kommuna kann rinda meira enn 45% av limagjaldinum. Limakommunurnar rinda hvønn mánað til felagið 1/12 part. Eingin limakommuna heftir fyri skyldum felagsins við øðrum enn tí, sum avgjørt er at vera hennara partur av útreiðslunum sambært fíggjarætlanini.

Eisini er ásett í viðtøkunum, at ongar avgerðir í málum, sum krevja kommunustýrissamtykt, eru bindandi fyri limakommunurnar, uttan at tílík samtykt fyriliggur.

Gongdin i málinum 
KSF sendi í januar 2002 Toll- og skattstovu Føroya skrásetingarblað til vinnuskránna, har biðið var um, at felagsskapurin var mvg-skrásettur. Samsvarandi skrásetingarblaðnum skrásetti Streymoyar Øki KSF sum mvg-skyldugt frá 1. januar 2002.

Íapríl 2002 tók Streymoyar Øki spurningin upp, um KSF átti at vera mvg-skrásettur og bað um nærri frágreiðing um virksemi hjá felagsskapinum. Í svarinum frá KSF kom fram, at felagsskapurin upprunaliga hevði biðið um at koma undir somu skipan sum kommunurnar og fáa 75% afturgoldið av inngangandi mvg. Men sambært KSF var hetta tá avvíst av Toll- og skattstovuni, sum í staðin hevði skrásett felagsskapin sum mvg-skyldugan. Grannskoðari felagsins vísti á, at teir ikki mettu, at felagsskapurin skuldi skrásetast sum mvg-skyldugur men helt, at felagsskapurin í mvg-høpi átti at javnsetast við kommunur vísandi til kunngerð nr. 77 frá 19. apríl 1993 um meirvirðisgjald til kommunur.

Streymoyar øki kom síðani til ta niðurstøðu, at KSF ikki átti at vera mvg-skrásett, tí at felagsskapurin einki mvg-skyldugt virksemi hevði. Men hinvegin var Streymoyar Øki í iva, um felagsskapurin kundi roknast sum eitt kommunalt virki ella kommunalur stovnur, og harvið verða fevndur av nevndu kunngerð um meirvirðisgjald hjá kommunum og fáa afturgoldið 75% av inngangandi meirvirðisgjaldinum. Økið sendi tí í juli 2002 lógardeildini hjá Stýrinum ein fyrispurning, um KSF var fevnt av kunngerðini um meirvirðisgjald til kommunur.

Í skrivi dagfest 18. juli 2002 frá Stýrinum fyri Toll- og skattstovu Føroya sæst, at Stýrið heldur, at avgerandi fyri um ein kommunalur felagsskapur ella kommunal samskipan er fevnd av reglunum i kunngerð nr. 77 frá 19. apríl 1993 um meirvirðisgjald hjá kommunum er, hvørt talan er um reelt kommu-nalt samarbeiði, hvar tvær ella fleiri kommunur í felag reka eitthvørt vanligt, kommunalt virksemi, so sum ein skúla ella ein barnagarð.

Víðari sigur Stýrið, at sum málið er upplýst fyri teimum, er Kommunusamskipan Føroya eitt áhugafelag, og at talan er um eitt hugsjónarligt, kommunalt samarbeiði. Og slík feløg, sum hava eitt ideelt, men ikki samstundis eitt reelt samarbeiði, heldur Stýrið ikki eru at rokna sum ein kommuna, kommunalt virki ella stovnur, jbr, § 1, stk. 1 í kunngerð nr. 77 frá 19. apríl 1993 um meirvirðisgjald hjá kommunum, og hava av somu orsøk ikki rætt til at fáa meirvirðisgjald afturgoldið eftir § 2 í kunngerðini.

Avgerðin hjá Streymoyar øki 
T&S Streymoyar Øki fráboðaði síðani í skrivi dagfest 3.09.02 KFS frá, at felagsskapurin ikki var fevndur av kunngerð nr. 77 og tí ikki hevði rætt til at fáa meirvirðisgjald afturgoldið eftir nevndu kunngerð. Økið helt heldur ikki, at felagsskapurin skuldi vera mvg-skrásettur sambært § 5 í mvg-lógini, av tí at felagskapurin onki mvg-skyldugt virksemi hevði.

Kæran til Stýrið 
Grannskoðarafelagið Rasmussen & Weihe kærdi vegna Kommunusamskipan Føroya hesa avgerðina við skrivi dagfest 24.09.02 til Stýrið fyri Toll- og Skattstovu Føroya.

Í kæruni verður upplýst, at endamálið hjá KSF sambært § 3 í viðtøkum felagsins er at virka fyri felags áhugamálum og størri kommunalum sjálvræði. Víst verður á, at hóast eitt felag virkar fyri felags áhugamálum hjá limunum, so nýtist tað ikki at merkja, at felagið er eitt hugsjónarligt felag, og at samarbeiðið harvið verður ideelt og ikki reelt, soleiðis sum Stýrið sigur.

Víðari verður sagt, at tað dagliga virksemið hjá felagnum er at arbeiða við málum hjá limunum. Kommunurnar hava stórt samskifti við almennar myndugleikar, stovnar, handilsvirkir o.s.fr. Við at taka seg saman í ein felagsskap ber til at samskipa hetta arbeiðið. Limirnir hava her eitt forum, har teir kunnu viðgera eitt mál og samskipa síni sjónarmið. Tað merkir eisini, at kommunurnar í staðin fyri at senda hvør sítt umboð til fundir og samráðingar v.m. kunnu lata seg umboða í felag av einum ella fleiri persónum.

Í kæruni verður upplýst, at av málum sum KSF arbeiðir ella hevur arbeitt við, kunnu nevnast: arbeiðsumhvørvismál, barnavernd, býarskipan, læknaskipan, skúlamál, lønarskipan, edv, havnareglugerð, ferðslubólkurin, umboðan í Ráðnum fyri ferðslutrygd, reglugerð fyri foreldraráð, roknskaparreglur og bókhaldsskipan, savnsrøkt á skúlum, endurskoðan av starvsmannalóg, starvsmetingarnevndin, tilbúgvingarætlan, trivnaðar- og heilsumál, uppgávubýtið millum land og kommunur, umhvørvismál o.s.fr.

At enda verður í kæruni ført fram, at arbeiðið í KFS í veruleikanum er ein partur av tí arbeiði, sum fer fram í hvørji einstakari kommunu. Hetta samarbeiðið kundi verið meira óformelt, men kommunurnar hava valt at skipa tað í fastar rammur við einum felagsskapi og einum dagligum leiðara. Raksturin av KSF gevur hvørki avlop ella hall, útreiðslurnar av virkseminum verða lutaðar beinleiðis út á kommunurnar. Endamálsgreinin er breitt orðað, og hon sigur onki um, at hetta er eitt hugsjónarligt samarbeiði. Tað dagliga virksemi vísir tvørturímóti, at her er talan um eitt reelt samarbeiði, sum eftir meting kærans er ein beinleiðis partur av teirri vanligu kommunalu fyrisitingini. Hetta eru útreiðslur, sum hava beinleiðis við raksturin av kommununi at gera, og tær eiga tí at vera fevndar av kunngerðini um meirvirðisgjald hjá kommunum.

Avgerð hjá Stýrinum fyri T&S.
Í skrivi stýrisins dagfest 25.10.02 verður avgerðin hjá Streymoyar øki staðfest, vísandi til at stýrið ikki metir, at virksemið hjá Kommunusamskipan Føroya er fevnt av kunngerð um meirvirðisgjald hjá kommunum.

Vísandi til § 3, stk. 2 í mvg-lógini varð málið síðani av Stýrinum sent víðari til landsstýrismannin í fíggjarmálum til viðgerðar.

Viðmerkingar og tilmæli frá Skatta- og avgjaldskærunevndini
Málið er komið til Skatta- og avgjaldskæunevndina sum ein áheitan um ummæli eftir reglunum í § 3, stk. 2 í mvg-lógini, sum er soljóðandi:

"Í samráð við Skatta- og avgjaldskærunevndina avger landsstýrið, í hvønn mun vinnurekandi virkir og feløg skulu rinda avgjald av vørum og avgjaldsskyldugum tænastu, tá tær bert verða framleiddar ella gjørdar til egna nýtslu hjá virkinum ella felagnum, og í hvønn mun kommunur kunnu fáa endurgoldið avgjald sambært hesi lóg av vørum og avgjaldsskyldugum tænastum."

Við heimild í nevndu grein hevur landsstýrið lýst kunngerð nr. 77 frá 19.04.1993 um meirvirðisgjald hjá kommunum. Og Toll- og Skattstovan hevur lýst rundskriv nr. 13/1994 sum tulkingarískoyti til nevndu kunngerð.

Í § 3, stk. 2 í mvg-lógini er ásett, at tað eru kommunur, sum kunnu fáa endurgoldið meirvirðisgjald. Hetta merkir, at um meirvirðisgjald skal endurrindast, so kann tað bert verða til kommununa.

Í kunngerðini er hinvegin ásett, at tað eru kommunur, kommunal virkir og stovnar, sum kunnu fáa meirvirðisgjald endurgoldið. Eftir nevndarinnar áskoðan merkir hetta, at um kommunan hevur lagt ein part av uppgávum sínum í kommunal virkir ella kommunalar stovnar, so skal tað eisini vera gjørligt hjá kommununi at fáa meirvirðisgjaldið endurgoldið.

Kommunal virkir og kommunalir stovnar kunnu sambært rundskrivinum hjá Toll- og Skattstovuni hava virksemi, sum er reint kommunalt virksemi, blandað virksemi ella vinnuligt virksemi. Er talan um vinnuligt virksemi, hevur endurrindan av meirvirðisgjaldi eftir skipanini í kunngerð nr. 77 ongan áhuga, tí tá fæst meirvirðisgjaldið aftur eftir vanliga uppgerðarháttinum í mvg-lógini. Í máli nr. 02M02-0018 var niðurstøðan hjá nevndini, at um ein kommuna hevur mvg-útreiðslur, sum ikki verða endurrindaðar eftir aðrari skipan, so hevur kommunan rætt til at fáa sínar mvg-útreiðslur endurrindaðar eftir kunngerð nr. 77 uttan mun til, hvat slag av virksemi talan er um.

Nevndin hevur áður gjørt tilmæli til landsstýrismannin samsvarandi hesum. Í einum máli snúði tað seg um eitt røktar- og ellisheim, ið var skipað sum ein sjálvsognarstovnur, og í hinum málinum snúði tað seg um ein sjálvsognarstovn, hvørs endamál var at byggja og reka íbúðir, og sum ein kommuna saman við almennari nevnd og grunni høvdu stovnað. Í báðum málunum var spurningurin, um sjálvsognarstovnarnir sjálvir kundu fáa meirvirðisgjaldið endurrindað eftir kommunalu skipanini, ella um tað var kommunan, sum hevði rætt til endurrindanina. Nevndin mælti í báðum førum til, at tað einans vóru luttakandi kommunurnar, sum kundu fáa teirra part av meirvirðisgjaldinum endurrindað og ikki sjálvsognarstovnarnir sjálvir.

Í hesum førinum er talan um reint kommunalt virksemi, og spurningurin kann tí avmarkast til at snúgva seg um, um og í hvønn mun Kommunusamskipanin sjálv ella limakommunurnar í felagsskapinum hava møguleika at fáa meirvirðisgjaldið endurgoldið av hesum virksemi.

Skatta- og avgjaldskærunevndin er av tí áskoðan, at Kommunusamskipan Føroya hvørki í mun til § 3, stk. 2 í lógini ella í mun til kunngerðina hevur rætt til endurgjald. Hetta kemst av at sambært § 2 í kunngerð nr. 77 frá 19.04.1993 um meirvirðisgjald hjá kommunum, er tað kommunan, sum hevur útreiðsluna, sum hevur rætt til at fáa meirvirðisgjaldið afturgoldið.

Hinvegin verður mett, at luttakandi kommunurnar í felagsskapinum sambært ásetingunum í § 3, stk. 2 í mvg-lógini og § 2 í kunngerð nr. 77 hvør sær hava rætt til at fáa sínar mvg-útreiðslur endurrindaðar við 75%. Til samanberingar kann vísast til ta endurrindan, sum verður veitt kommunum av rakstrinum av ansingarstovnum, røktar- og ellisheimum, sum eru skipaðir sum sjálvsognarstovnar, og har luttakandi kommunurnar bera part av rakstrarútreiðslunum.

Samanumtikið er tilmælið frá Skatta- og avgjaldskærunevndini, at Kommunusamskipan Føroya ikki hevur rætt til meirvirðisgjaldsendurrindan eftir kommunalu endurrindanarskipanini, men at luttakandi kommunurnar hvør sær hava rætt til meirvirðisgjaldsendurrindan eftir reglunum í kunngerð nr. 77 frá 19.03.1993, men bert í mun til teirra part av útreiðslunum.

Viðvíkjandi meirvirðisgjadskæru frá Kommunusamskipan Føroya
Stýrið fyri Toll- og Skattstovu Føroya hevur 29. oktober 2002 sent landsstýrismanninum í fíggjarmálum kæru viðvíkjandi endurgjaldi av meirvirðisgjaldi hjá Kommunusamskipan Føroya til viðgerðar.

Fíggjarmálaráðið sendi málið til ummælis hjá Skatta- og avgjaldskærunevndini og bað nevndina gera tilmæli í málinum. Talan er um tulking av kunngerð nr. 77 frá 19.04.1993 um meirvirðisgjald hjá kommunum, sum hevur heimild í § 3, stk. 2 í meirvirðisgjaldslógini. Í § 3, stk. 2 stendur soljóðandi: "Í samráð við nevndina (Skatta- og avgjaldskærunevndina), sum er umrødd í § 35, avger landsstýrið... í hvønn mun kommunur kunnu fáa endurgoldið avgjald sambært hesi lóg av vørum og avgjalds-skyldugum tænastum."

Fíggjarmálaráðið fekk 13. februar 2003 tilmæli frá Skatta- og avgjaldskærunevndini. Avrit av tilmælinum er viðlagt.

Sambært tilmælinum frá Skatta- og avgjaldskærunevndiní hevur Kommunusamskipan Føroya ikki rætt til meirvirðisgjaldsendurrindan eftir kommunalu endurrindanarskipanini, men luttakandi kommunurnar hava hvør sær rætt til meirvirðisgjaldsendurrindan eftir reglunum í kunngerð nr. 77 frá 19.03.1993, men bert í mun til teirra part av útreiðslunum.

Fíggjarmálaráðið tekur undir við tilmælinum.

Avgerðin er endalig, og kann ikki kærast til annan fyrisitingarligan myndugleika. 

